
     వరనాభిగతి దేవవల్లభోన్నతి నొంది మధ్యరీతి ననంగమహిమఁ జెంది 

     కటితటస్ఫురణఁ జక్రహితాభ్యుదయ మాని నడలచే శిఖివాహనటన మూని 



తే.  సౌరభంబున సుమనఃప్రసక్తి మీఱి, యఖిలమనోగుణంబుల నతిశయించు 

     దేవవతి యనుతనకన్యఁ దెచ్చి యిచ్చె, నలసుకేశాఖ్యునకు భానుకులవరేణ్య, 219



                          §§§ సుకేశుండు దేవవతిని వరించి మాల్యవదాదులం గనుట §§§ 

శా. రక్షో రాజ్యరమావధూటి యనఁగా రంజిల్లునప్పద్మ, ప

     త్త్రాక్షిన్ బెండిలి యై సుకేశుఁ డధనుం డర్థంబుఁ బ్రాపించిన 

     ట్లీక్షీణస్పృహ మించె నద్దివిజకన్యారత్నమున్ నిర్జరా 

     ధ్యక్ష్యున్ జెందుపులోమజన్ దెగడె దీవ్యద్భోగభాగ్యోన్నతిన్ . 220 . 



చ. కరియుఁ గ రేణువున్ బెనఁగుకైవడి నిచ్చలు హెచ్చుమచ్చికల్ 

    దొరసి సుఖంచువారలకుఁ దోడనె పుట్టిరి పావక త్రయ 

    స్ఫురణఁ ద్రిలోకసంగతిఁ ద్రిపూరుషమంత్రగతిన్ ద్రినేత్రవై  

    ఖరి ద్రిగుణంబులున్ బలెఁ ద్రికాలములట్టుల మువ్వురాత్మజుల్. 221



                                  §§§ మాల్యవదాది రాక్షసుల చరిత్రము §§§ 

మ. వియదంభోమరుదున్నతిన్ వెలయునవ్వీరత్రయిన్  సద్విరా 

     జియశోనిర్మ లమాల్యవంతుఁ డన మించెన్ మాల్యవంతుండు ద్వి 

     ట్చయ సంపత్కుసుమాలి నాఁ దదనుజాంచత్ఖ్యాతి గాంచెన్ సుమా 

     లియుఁ దేజోవిజితాంశుమాలి యయి పొల్చెన్  మాలి తద్భ్రాతృతన్. 222 



శా. ఆరక్షస్త్రితయం బుపేక్షితమహావ్యాధి త్రయంబున్బలెన్ 

    దారుణ్యంబు వహించి తండ్రికరణిన్ దా నెంతయున్ దేవతా 

    కారుణ్యంబులఁ గామితంబులు గనంగా నెంచి యంచత్తపః 

    ప్రారంభంబు వహించి కాంచనగిరి ప్రత్యంతశైలస్థ మై.  223 



శా. కీలాలం బని నీరు గ్రోలురహి సుక్కించెన్ బలాశంబు లం

     చాలోకించుట మానెఁ బర్ణముల మధ్యాఖ్యన్ బ్రవ ర్తింపఁగాఁ 

     జాలించెన్ విరిదేనె చాయ దొరయన్ జన్నన్ రవిద్రోహదు 

    శ్శీలంబౌ నని రాక్షసత్రయి విసర్జించెన్ దరుచ్ఛాయయున్ .  224 



మ. అతిలోకం బగుతాల్మి తోఁ దపము లిట్లారాక్షసుల్ సల్పఁగా

     యతిలోకం బరుదందె నంతటఁ దదీయప్రాంచితాచారసూ 

     నృతసంభావ్యమహాతపోజనితవహ్నిజ్వాలికామాలికా 

     హతి ముల్లోకములున్ దపింపఁ గని భాషాధీశుఁడుద్భ్రాంతుఁ డై . 225



               §§§ మాల్యవదాదులకుఁ బ్రత్యక్షమై బ్రహ్మ వరంబు లొసఁగుట §§§ 

సీ. పలలభోజనతపోనలమువేఁడిమి నంచతేజి బంగరుఱెక్క తేజరిల్ల 

    దోషాచరతపోగ్నిధూమాళి భారతీధవలాక్షి కొప్పుపూదండ లాన

